
Eke Elisabɛt e lok a ij awl nↄhↄn a, Nyam ɛrm in ecʼafr
ɛrm ɛs Gabriɛl, Galile eci baŋn nyam eke wɛl bʼɛsŋ
Nasarɛt, dedyↄwli nyam ekʼuwm igŋ any ogŋ. -Lʼel ɛb
ebu David ecʼeb ɛm eci yↄw eke wɛl bʼɛsŋ Mari. In eci
igŋ ekʼɛsuʼr a Josɛf. 



Na ɛm a, afr ɛrm ɛs a dadʼr ninɛ: 
«Mari, kʼùru erŋn, aŋke ɛŋn Nyam 
ecʼↄwrↄ. Bʼow anŋ lok ab ew iy igŋ
nyam ɛtŋ bʼow ɛwʼr nin Jesu.  Li 
bʼow lʼagb ɛtŋ wɛl bʼow ɛsŋʼn
Nyam ekʼanŋ afr usu kpekpe
ecʼIy. Ɛtŋ Ɛs Kↄtↄkↄ Nyam 
bʼow oc lagŋ David ecʼes ɛw
lɛkpn a ↄŋʼn, ɛtŋ li bʼow lʼɛw Israɛl
ecʼagŋ ab es sɛgŋ fɛŋ, ɛtŋ in ecʼes
ɛw a kʼow ↄnym uwr.» 



Kↄ Mari dadʼr ninɛ: «Ɛm eke mʼel
dedyↄwli eke kʼuwm igŋ any a, ayaf
low na bʼow eel ee?» Ɛtŋ afr ɛrm ɛs
a dadʼr ninɛ: «Abŋ Lala bʼow owʼŋ
af, ɛtŋ Nyam ekʼanŋ afr kpekpe
e lↄw a bʼow uburʼŋ es.  
Na sosiɛm, iy eke bʼow
ew a, wɛl bʼow ɛsŋʼn
Nyam ecʼIy lala.»



Sɛgŋ ab ɛm a cɛ eke low na ɛc a, Mari ogŋ es im Jude 
eci baŋn nyam ekʼanŋ lafɛny af. Eke nʼim a, 
lʼɛy Zakari e gbugŋ a ɛtŋ lʼɛsŋn Elisabɛt. 
Kpɛkŋ eke Elisabɛt bʼiri in           
ecʼɛsŋn a, iy a eke anŋʼn
lokm a mumu, ɛtŋ
Elisabɛt ɛŋn Abŋ Lala. 
Kpɛkŋ li barm lebl
tuↄtuↄ lʼɛsŋn Mari li 
dad ninɛ: «Nyam
ɛdŋʼŋ ↄwrↄ akm ↄyↄw
fɛŋ, ɛtŋ in ecʼↄwrↄ a 
bʼow anŋ iy a eke 
bʼow ew ab af!»



Kin Jesu Krist eci mew owi
ecʼelel eke ɛcr. Josɛf ɛsu Jesu 
lis Mari; gbɛkↄ gbuŋ ke
-lʼuwarir any a, Abŋ Lala 
ecʼabusu ɛm, Mari anŋ
nimamn. Ɛc Josɛf el ɛgŋ
eke bʼɛlum Nyam ɛtŋ
lʼerurm eke li kʼɛlu
ow ↄkm dedeku fɛŋ
ecʼany af; ow sosiɛm
lʼɛgŋ lʼeb eke ew ew
ɛm, li kʼɛlu ow es. 



Sica eke nʼam tutr low na a, Ɛs Kↄtↄkↄ ecʼafr ɛrm ɛs
nyam ow mɛmn ɛm ɛŋnʼn ɛtŋ dadʼr ninɛ: «Josɛf, David 
eci lilaw, ɛrmij kʼókʼŋ eke kʼoc Mari ɛsɛ
ŋ e yↄw af, aŋke Abŋ Lala ecʼabusu ɛm
anake nʼanŋ nimamn a. Li bʼow lʼew iy, 
ŋ bʼow ɛsŋ iy a Jesu,  aŋke in anake li 
bʼow lʼeb in ecʼagŋ a nimum lʼɛlu es ɛl e 
sikpl ɛm a.»



Eke Josɛf ufŋm es a, li kok ɛsɛ elel eke Ɛs Kↄtↄkↄ 
ecʼɛrm ɛs a dadʼr ab af, ɛtŋ lʼoc Mari ɛsɛ in e yↄw af. 
Gbɛkↄ nʼanm ow ab toŋ batŋ Mari ew iy
igŋ eke Josɛf ɛw nin Jesu.



Lɛgŋ ab ɛm a, Sesar Ogust ↄŋ abusu eke wɛl kʼawl ɛb a 
fɛŋ ekʼanŋ Rom ecʼes ɛw ɛm a ecʼagŋ a. Agŋ a fɛŋ aam
wɛl áwl ɛl, ɛgŋ ɛgŋ in
e baŋn. 



Josɛf igb Nasarɛt baŋn Galile wus af im Bɛtlehɛm, Jude 
wus af ekʼel ɛb ebu David e baŋn a. Nʼim yogŋ aŋke in 
yɛji lʼel David e lilaw. Lʼoc
Mari ekʼel in e yↄw eke 
lʼɛsu ke anŋ lokab
ab ab nʼim. 



Eke -nʼimn -lʼokr
Bɛtlehɛm a, in ecʼiy
a e mew e lɛgŋ ow. 



Ɛtŋ lʼew in eci yɛfl iy igŋ nyam. Lʼoc gbad ufu li bubur ow 
sos es, ɛtŋ lʼɛrum ow es mindey ecʼob ijr ↄfu ɛm,  aŋke
usu anm ɛbam ɛl etu eb 
usu a.



Wus ab af yogŋ cɛ, mɛcɛb ↄsu ɛsɛl bʼanŋ loj am ↄsu ɛl
mɛcɛb a ncok ɛm. Kpɛkŋ Ɛs Kↄtↄkↄ ecʼafr ɛrm ɛs nyam 
ɛy ↄkm, ɛtŋ Ɛs Kↄtↄkↄ ecʼanygbɛl a 

ɛjn usuayl ok ɛl af, ɛtŋ
erŋn am 
ↄny ɛl. 



Gbɛkↄ afr ɛrm ɛs a dad ɛl ninɛ: «Kʼùrur erŋn! Mʼam is 
ↄny amani mamn ligbɛl eke bʼow iŋn agŋ a fɛŋ sos ɛm: 
ncok a, David eci baŋn a, wɛl ew ↄny

ecʼEb Ɛs ekʼel Krist Ɛs
Kↄtↄkↄ a.»



«Ɛtŋ kin mɛny ɛwr yeci eke bʼow ↄŋ ↄny uwr ir any: 
bʼimn ba bʼokr baŋn a, bʼow ɛŋan iy owrli nyam eke wɛl
bubur sos es gbad ufu ɛm ɛrum es 

mindey ecʼob ijr ↄfu ɛm.»



Eke afr ɛrm ɛs a dad odad a bake ow uwr a, 
kpɛkŋ afr ecʼɛrm ɛsɛl nↄnↄ gbɛl ow ɛŋnʼn
ɛtŋ -nʼam kↄklm Nyam -li dad -lʼɛsɛ:



«Anygbɛl él Nyam ekʼanŋ afr usu kpekpe eci, 
ɛrm es ɛy él wus na ecʼagŋ eke ɛŋn in 
ecʼɛrm mamn a eci!»



Eke afr ɛrm ɛsɛl a ɛlu ɛl es aam afr a, 
mɛcɛb ↄsu ɛsɛl a am dadarir ɛl ↄfr ɛsɛ: 
«Sʼímn fafa sʼokr Bɛtlehɛm, ke sʼɛ́kan
low a ekʼɛy, ke Ɛs Kↄtↄkↄ kok ɛlu ↄkm  

sʼuw any a!»



-Lʼogŋ es -nʼim -lʼok yogŋ, ɛtŋ -nʼɛŋn Mari, 
Josɛf lele iy owrli a ekʼɛru es mindey
ecʼob ijr ↄfu ɛm a. Eke -lʼɛkan iy a, -nʼam
awl ów a eke afr ɛrm ɛs a dad ɛl

ow e lís a. 



Lɛgŋ ab ɛm eke Erↄd el ɛb
ebu a anake wɛl ew Jesu 
Bɛtlehɛm baŋn,  Jude wus
af a. Sica eke wɛl ew Jesu 
a, nuŋ ɛm ↄny ɛsɛl ekʼel
mílɛ́l ɛm ɛkn ecʼa, anŋ

yogŋ a eke ligbn bʼigb a ow toŋ ok 
Jerusalɛm. -Lʼibrm ninɛ: «Bogŋ iy a 
eke wɛl ew ke el Jwifɛl ecʼɛb bu ab 
a ee? Sʼɛkn in eci lɛ́l a yogŋ a eke 
ligbn bʼanŋ igb a, ow sosiɛm anake
sʼow eke si kʼusrʼr sos a.» 



Ow sosiɛm ew ew ɛm Erↄd
ɛsŋ nuŋ ɛm ↄny ɛsɛl a ekʼɛl
ɛm, li kʼuw lɛgŋ tasi yecʼaf
eke lɛ́l a kʼɛy ↄkm ab any. 
Ɛtŋ lʼɛrm wɛl Bɛtlehɛm. 
Li dad wɛl ninɛ: «Ìmn otarir
iy a e lís e low akr sɛnyn
sɛnyn toŋ ɛ́ŋan in; eke 
bʼɛŋan in a òwr dadrʼm
yecʼɛtŋ kʼɛm yɛji mʼím
mʼusrʼr sos.»



Eke -lʼirir ɛb ebu a e sodad a, -lʼɛlu lakr -nʼim. Eke 
-nʼaam a, kin lɛ́l a eke -lʼikŋn anym -lʼɛkan yogŋ a eke     

ligbn bʼanŋ igb a, ekʼikŋ ɛl
anym. Ɛtŋ wanci ab af a eke 
lɛ́l a im ok yogŋ a eke iy a 
anŋ a, nʼinym es. 



-Lʼok akŋ a ɛtŋ -lʼɛkn iy a lele lis Mari ab. -Lʼok ↄwrↄkp
wus ɛtŋ -nʼam usr iy a sos. -Li kpakpab ɛl eci sekpr ab       

es ɛtŋ -lʼap ow sika, ogŋ lele kpey 
ab. Ow e jam a, Nyam ɛwar ɛl 
mɛmn ɛm, eke -li kʼɛwlmn mɛny 
-nʼiimn Erↄd ogŋ a ij; ɛtŋ -lʼeb

ejagb ɛjeci -nʼim
ɛl eci wus ab af.



Sica eke nuŋ ɛm ↄny ɛsɛl a im
a, Ɛs Kↄtↄkↄ ecʼafr ɛrm ɛs
nyam ow ɛŋn Josɛf mɛmn ɛm
ɛtŋ dadʼr ninɛ: «Ìgb, òc iy a 
lele lis ab urur es imn Ejipt
toŋ bake Ɛs Kↄtↄkↄ dád
ↄny e mɛny ɛwl ow 
ecʼodad, aŋke Erↄd
bʼow ↄl iy a eci ibi es.» 



Kpɛkŋ Josɛf igb ncok ɛm, oc iy
a lele Mari ab ɛtŋ -nʼim Ejipt. 
-Nʼanŋ yogŋ toŋ Erↄd uw. 
Low na ɛy yecʼɛtŋ ke Ɛs
Kↄtↄkↄ ecʼodad na eke 
dad kokoba ↄb ɛs ab ɛm
a, íy nɛny: Ejipt wus af
ɛtŋ mʼɛsŋ ɛm ecʼiy a. 



Eke Erↄd bʼuw any eke nuŋ ɛm
ↄny ɛsɛl a ɛjuʼr a, ɛrm eblʼl afŋn
in es. Na sosiɛm nʼↄŋ abusu
eke wɛl kʼibi Bɛtlehɛm lele in e 
saw saw ab ecʼey mɛny nɛnym, 
toŋ kʼigŋ akpo yony ɛsɛl a fɛŋ. 



Nuŋ ɛm ↄny ɛsɛl ecʼamani a 
ekʼↄŋʼn lɛgŋ ab af eke lɛ́l a ɛy
ↄkm a, af yogŋ anake li kok
low na a. 



Eke Erↄd uw a, Ɛs Kↄtↄkↄ 
ecʼafr ɛrm ɛs nyam mɛmn ɛm
ow ɛŋn Josɛf Ejipt wus af
ɛtŋ dadʼr ninɛ: «Ìgb, òc iy a     
lele lis ab ke ɛ́wal mɛny imn

Israɛl wus af, aŋke agŋ
a eke am ↄl iy ab es    
eke kʼibi a -lʼuw.» 



Gbɛkↄ Josɛf iri eke Arkelaↄs usr ɛs Erↄd
usu ɛsɛ Jude eci es ɛw
ɛs af; nasosiɛm erŋn
owʼr sos eke li kʼim
lʼir Jude. Eke wɛl
yɛgmʼn
ow 

ecʼów mɛmn
ɛm a, nʼimGalile wus
af, ɛtŋ nʼim lʼir Nasarɛt baŋn. Ow el
ɛbɛn yecʼɛtŋ ke kokoba ↄb ɛsɛl ecʼodad na
eke dad a íy nɛny: Wɛl bʼow ɛsŋʼn Nasarɛt iy. 



Tasi ɛm a, Nyam erur wus ecʼagŋ a 
afŋn es toŋ nʼↄŋ wɛl in ecʼIy ekpↄbi

a, yecʼɛtŋ ke ɛgŋ kaka fɛŋ ekʼↄny
ↄmn in ɛm a kʼúwm, 
kↄ ke nʼɛ́ŋn sel ekʼↄ

nym uwr. 



Rom eyŋ e lɛl 3:23 ɛl fɛŋ -nʼↄny sikpl, ɛtŋ ɛgŋ kaka ↄ́tum 
kokm low sↄbↄ a eke Nyam am ibrm a iym nɛny.  

Rom eyŋ e lɛl 6:23 Nawrɛ, aŋke sikpl eci labm sↄg ekʼanŋ
ɛm a el luw; kↄ Nyam eci ob ap a el sel a ekʼↄnym uwr, ke li 

bʼↄŋ ɛy, ɛy Ɛs Kↄtↄkↄ Jesu Krist ab ecʼaf okr ab ɛm a.

Ebre eyŋ e lɛl 9:27 Ow akpl e kʼuwr any eke Nyam bɛbm ɛgŋ
fɛŋ ecʼakp nyam a eke kʼuw a e low ɛw es, ke sica ow e jam 

a li jɛ́j ow e low lʼok. 

Efɛs eyŋ e lɛl 2:8, 9 Tasi ɛm a, in eci sↄrŋ ikŋ ab ɛm anake li 
sↄg ↄny a, aŋke ↄny ubr nawrɛ. Ow elm ↄny ɛm ow anm
owm, kↄ Nyam in obi eci bibm eke ↄŋ ↄny. Sel ɛŋn na, 

ɛŋnmn in ↄny ecʼów kok ɛm; ow sosiɛm a ɛgŋ kaka kʼɛ́w sos. 



Rom eyŋ e lɛl 10:9,10 Eke ŋ e nɛny bi dad agŋ fɛŋ ecʼany af
ɛsɛ Jesu el Ɛs Kↄtↄkↄ,  ɛtŋ ub nawrɛ ŋ ecʼɛrm ab ɛm eke 

Nyam igbmʼn luw ɛm a, ow bʼow ↄŋʼŋ ɛŋn sel. 
Tasi ɛm a, eke si bʼub nawrɛ ɛy ecʼɛrm fɛŋ ɛm a, Nyam bʼoc
ɛy ɛsɛ agŋ nyim nyim af, ɛtŋ eke si bʼɛlu ɛy ecʼↄmn a ↄkm 

agŋ fɛŋ ecʼany af a, li bi sↄg ɛy.

Jan e lɛl 3:16,17 Tasi ɛm a, Nyam erur wus ecʼagŋ a afŋn es 
toŋ nʼↄŋ wɛl in ecʼIy ekpↄbi a, yecʼɛtŋ ke ɛgŋ kaka fɛŋ ekʼↄny
ↄmn in ɛm a kʼúwm, kↄ ke nʼɛ́ŋn sel ekʼↄnym uwr. Tasi ɛm a, 
Nyam ↄↄm in ecʼIy owm wus ecʼagŋ ogŋ eke li kʼↄb wɛl low, 

kↄ ke Jim ɛm a, li sↄ́g wɛl.

Jan e lɛl krɛkrɛ 5:11-13  Ɛtŋ daŋku ij a el: Nyam ↄŋ ɛy sel
ekʼↄnym nuŋ, ɛtŋ sel a anŋ Jim ɛm. Ɛgŋ ekʼeb Jim a ɛŋn sel; 
ɛgŋ ekʼebm Jim a ɛŋnm sel. Mʼam nↄn ów amua mʼↄŋ ↄny, 

yecʼɛtŋ ke úwr any eke, ekʼam ubr Nyam ecʼIy a nawrɛ a, ke
ɛŋan sel ekʼↄnym nuŋ.

